Suodjal Nussira Nussira vuostá!
Dieđut plánejuvvon veaikeruvkke ja mearradeponiija birra Norggas ja daid vuosttaldeami birra.
Nussir lea vári namma, mii lea Fálesnuoris Finnmárkkus. Nussir ASA lea ruvkefitnodat mii áigu álggahit veaikeruvkke dien várrái, ja vuodjudit Riehpovutnii ruvkebázahusaid main lea kemikálaseaguhus. Dat šaddá stuorámus plánejuvvon nuoskkideapmi Norgga historjjás. Ruvke čuohcá sihke boazodollui, vuotnaguolásteapmái, luossamáddodahkii ja mearraeallimii muđui.

Jus Norgga eiseválddit 2018:s addet lobi álggahit dien ruvkke, de šaddá dat signálan ahte de lea friddja lohpi bálkestit ruvkebázahusaid merrii ja ásahit vaikko maid sámi guovlluide. Danne lea dien plána vuostá stuora vuosteháhku ja dáinna diehtojuohkimiin áigut mii čuvget ášši ja dahkat dan dovddusin miehtá máilmmi.
Norgga stuorámus veaikeruvke
Áiggiid čađa leat leamaš veaikeruvkket máŋgga sajis Fálesnuori suohkanis. Maŋemus álggahuvvui ruvke álggus 1970-logu. Dalle lohpiduvvojedje bistevaš bargosajit ja sisaboađut, muhto dušše 7 jagi doaimma maŋŋel heaittihuvvui ruvke heittot veaikehattiid geažil.

Dál lea plána ođđasis álggahit ruvkedoaimma ovdalaš ruvkebáikái Gumpenjunnái Riehpovuongáttis ja dan ovttastahttit stuora gávdnosiin Nussir-váris moadde km davvelis. Dán rádjái lea gávdnon birrasiid 75 miljovnna tonna luondduviđá málbma man veaikesisdoallu lea birrasiid 1 %. Lea plánejuvvon juohke jagi viežžat birrasiid 2 miljovnna tonna luondduviđá málmma eatnanvuoláš ruvkkiin. Dat šattašii stuorámus veaikeruvke mii goassege lea leamaš Norggas, muhto liikká dat ii dagaše eambbo go birrasiid 0,1 % máilmmi veaikebuvttadeamis ja 2 % máilmmi stuorámus veaikeruvkke jahkásaš buvttadeamis. 

Málbma galgá mannat doaimmahahkii vuotnagáttis. Doppe galgá birrasiid 3 % sirrejuvvot konsentrahttan mii galgá sáddejuvvot šolgadeapmái olgoriikkas, ja loahppa 97 % das mii bohkkojuvvo váris, galgá luitojuvvot oalle coahkásii Riehpovuonas, ja stuora oassi das lea fiidnát mollejuvvon mohti ja nanopartihkkalat.

Vuosttaš plánat ovddiduvvojedje 2010:s, ja dan rájes leat leamaš vuosttaldeamit. Fálesnuori suohkanstivrra eanetlohku ja Norgga guovddáš biraseiseválddit leat dohkkehan regulerenplána ja luoitinlobi. Dál ii váillo go doaibmalohpi, mii dál lea gieđahallamis ja vurdojuvvo mearriduvvot 2018:s.
Sámi ealáhus, kultuvra ja vuoigatvuođat
Sámit leat doloža rájes atnán ávkki luonddus miehtá Davvi-Norgga ja guhkás lulás gitta Lulli-Norgii. Norgga eiseválddit leat liikká čađahan stuora huksemiid diein guovlluin ja dávjá hálddašan daid beroškeahttá sámi beroštumiin. Maŋŋel daid garra vuosttaldemiid Álttá fápmorusttega huksema vuostá 1980-logus rievddai stáhta almmolaš politihkka. Sámit dohkkehuvvojedje eamiálbmogin ja čállojuvvui vuođđoláhkii ja luonddušláddjiivuođaláhkii ahte hálddašeamis galgá vuhtii váldit sámegiela ja sámi kultuvrra ja servodateallima. Liikká leat sisabahkkemat sámi guovlluide joatkašuvvan, mii lea vahágin sihke mearrasámi guolásteapmái, boazodollui ja meahcásteapmái. Nussir-ášši lea šaddan áššin man olis boahtá čielgat man muddui diet lágat galget čuvvojuvvot.

Fálesnuori suohkanis lea ealáhusvuođđun doloža rájes leamaš guolásteami ja eanandoalu lotnolas doaibma, muhto goappaš diet ealáhusat leat sakka maŋos mannan. Olmmošlohku lea unnon ja lea dál birrasiid 1000. Oallugat sávvet dál ahte ruvke buvttášii báikkálaš bargosajiid ja olmmošlogu lassáneami, ja earát ges eahpidit ahte báikkálaš olbmot ožžot barggu doppe ja čujuhit dasa ahte baicca šaddet bargosajit boazodoalus ja guolásteamis heaittihuvvot.

Gitta 1900 rádjái ledje eatnasat Fálesnuoris sámegielagat, muhto sisa- ja olggosfárremat leat ovttas stáhta dáruiduhttinpolitihkain dagahan ahte odne Fálesnuori suohkana ássiin eai gallis šat máhte sámegiela. Liikká leat doppe oallugat geat atnet iežaset sápmelažžan ja oallugat barget dan ovdii ahte sámegiella ja kultuvra fas galggašii ovdánit Fálesnuoris.

Finnmárkkulága bokte mii ásahuvvui 2005:s, fertii Stáhta mieđihit ahte stáhta čuoččuhuvvon eananoamastanvuoigatvuođas Finnmárkkus ii lean lágalaš vuođđu, ja de nammaduvvui Finnmárkkukommišuvdna mii galgá guorahallat makkár vuoigatvuođat dat leat Finnmárkku eatnamiidda ja geas. Dat guoská maiddái lagas mearraguovlluide. Kommišuvdna ii leat vuos álggahan barggu Fálesnuori guovllus, muhto liikká áigot guovddáš eiseválddit diktit agibeaivái billistit eatnamiid gos vuoigatvuođat eai leat čielggaduvvon. Guovllu eanangeavaheaddjit soitet danne fertet diggái doalvut ášši bealuštettiin iežaset vuoigatvuođaid guovllus.
Ruvke boazoguohtuneatnamiin
Goasii olles Fálesnuorri lea sámi boazoguohtuneanan. Máŋgga boazoorohagas leat geasseguohtumat doppe, ja eará orohagat ges johtet suohkana čađa giđđat ja čakčat. Guovlu gosa ruvke lea jurddašuvvon, lea čuđiid jagiid leamaš boazoguohtunguovlun. Ruvke boahtá giddet ovtta orohaga giđđajohtingeainnu ja eará orohat ges ii šat beasa dárbbašlaš geasseguohtuneatnamii.

Fálesnuori guovllu boazodollui gullet máŋga čuođi sápmelačča, muhto sii leat registrerejuvvon Guovdageainnu suohkana ássin, gos sis leat dálveguohtumat. Jus ruvke ásahuvvo, de šaddet oallugat sis hoigaduvvot eret iežaset árbevirolaš ealáhusas. Sii leat juo vásihan ovdalaš ruvkedoaimma, ja 1970-logus buvttii dat stuora váttisvuođaid boazodollui, earret eará masse guottetbáikki ja bohccot buohccájedje gavjaváttisvuođaid geažil.

Regulerenplána dohkkeheami oktavuođas geatnegahttojuvvui ruvkefitnodat ásahit buhttejeaddji doaimmaid ovttasráđiid boazodoaluin, muhto sii eai leat fállan maide mii sáhtášii váttisvuođaid čoavdit, ja danne lea boazoorohat vuosttaldan ruvkeáigumuša.
Bázahusat guollevutnii
Riehpovuotna lei ovdal beakkán buorre guollevuotna. Báikkálaš riddodorskemáddodagas lei gođđobáiki vuonas ja doppe bivde maiddái earret eará sáiddi, sallida, báldá ja luosa. Ruvkedoaimma áigge 1970-logus luite birrasiid 3 miljovnna tonna bázahusaid vutnii. Dat billistii gođđoguovllu ja dorski šattai nu heittot ahte guolásteaddjit eai šat jođihan dan. Dat boahtá ovdan váikkuhusguorahallamis mii dahkkojuvvui ruvkeplánaid oktavuođas. Ruvkefitnodat geahččala liikká šiitit dien, ja hilgu dainna lágiin guolásteddjiid báikkálaš máhtu. Easkka maŋemus jagiid lea guollebivdu fas buorránišgoahtán. Dorski lea gávdnan eará gođđobáikki, muhto dat šaddá billahuvvat jus plánejuvvon luoitimat čađahuvvojit, mat sáhttet leat 20 geardde stuorábut go ovddit háve.

Bázahusluoitu boahtá goddit buot eallima stuora oasis vuonas. Dasa lassin háddjana fiidnát millejuvvon mohti miehtá vuona. Bázahusat sisttisdollet kemikaliaid mat leat geavahuvvon reidemis ja mirkkolaš lossametállaid nihkkela, veaikki ja krom. Lea vuos unnán diehtu kemikálaid hádjáneami ja lossametállaid leavvama birra ja makkár váikkuhusat das leat meara eallimii, ii dušše vuonas, muhto maiddái muđui dan hearkkes Barentsábis.

Dál bargojuvvo fas ealáskahttit guovllu guolástusealáhusa, muhto dan sáhttá ruvkke ásaheapmi bissehit.
Luossavuotna ja luossajohka
Birrasiid 15 km guhku Riehpovuotna lea nammaduvvon našuvnnalaš luossavuotnan. Dat lea doaibmabidju man ulbmil lea suodjalit báikkálaš atlántalaš luondduluossanáli, ja dat mearkkaša earret eará ahte ii leat lohpi ásahit guollebiebmanrusttegiid dohko. Vuotnabahtii golggiida Riehpojohka. Dat lea okta Norgga buoremus luossajogain, ja das lea našuvnnalaš luossajoga stáhtus. Ruvkedoaibma dáppe manná oalát dien stáhtusa vuostá. Go ruvkebázahusaid luite vutnii 7 jagi, de manai luossamáddodat sakka maŋos, muhto maŋŋel lea máddodat fas buorránan, vuosttažettiin danne go báikkálaš olbmot leat dan kultiveren. Dál lea máddodat fas vára vuolde danne go áigot fas luoitit ruvkebázahusaid vutnii mihá guhkit áiggi.
Váilevaš guorahallamat
Ruvkedoaibmalobi ohcama oktavuođas leat čađahuvvon iskkadeamit mat galget čájehit mo ruvkebázahusaid luoitin vutnii ja merrii boahtá váikkuhit guliid ja eará eallimii doppe. Dieid iskkademiid leat oallugat moaitán, ee. Mearradutkaninstituhtta, go oaivvildit dat leat váilevaččat ja duššindahket vahátváikkuhusaid.  Dat guoská sihke rávdnjedilálašvuođaide ja partihkkaliid leavvamii ja kemikálaid ja lossametállaid váikkuhusaide.
Luonddu billisteapmi 
Fálesnuoris leat ovdalaš ruvkedoaimma bázahusat feara gos. Dáppe lei ovdal čáppa luondduguovlu gos olbmot vánddardedje, mii dál lea oaidnit dego mánu eanadat. Dohko leat várálaš bázahusaid čohkken, muhto dat nuoskkideapmi golggai nu viidát ahte biraseiseválddit fertejedje bissehit dan. Nussir ASA ii áiggo das váldit ovddasvástádusa, ja iežaset doaibmalobi ohcamis sii eai áiggo geatnegahttit iežaset čorget iežaset doaimma maŋis ge.

Vaikko dál lea ge plánejuvvon eatnanvuoláš doaibma, de liikká šaddet stuora luonddubillisteamit go huksejuvvojit geainnut, čáhcehoiddut, ventilašuvdna jna. Ohcandoaimmas leat juo báhcán bistevaš luottat lundui, go leat vuodján stuora fievrruiguin hearkkes árktalaš luonddus.
Geat leat Nussir ASA duogábealde?
Stuorámus oasuseaiggát leat norgalaš kapitalista gii eaiggáduššá ee. Fápmorusttegiid Lulli-Norggas. Eará oasuseaiggádat leat stuora riikkaidgaskasaš fitnodagat nu go omd. Credit Suisse, Baker Steel Resource ja Citibank New York. Norgga oljofoanda eaiggáduššá osiid unnimusat golmma dáin fitnodagain.

Fidnosuorgeorganisašuvdna Norsk Bergindustri (Norgga bákteindustriija), ja bargoaddiid ja bargiid stuorámus ovttastusat, ráđđehusbellodagat, stuorámus opposišuvdnabellodat, suohkanstivrra ja fylkkadikki eanetlogut dorjot ruvkeplána.
Garra vuosteháhku
Dan rájes go plánat ilbme lea vuosteháhku ruvkedoaimma vuostá lassánan. Earret earáid leat guolástus- ja bivdosearvvit ja boazodoalloorohagat vuosttaldan. Olu fágaásahusat nugo Mearradutkaninstituhtta ja Guolástusdirektoráhtta leat vuosttaldan mearradeponiija. Máŋga luonddugáhttensearvvi vuosttaldit ja nuoraidorganisašuvdna Luondu ja Nuorat leat plánen akšuvnnaid čađahit. Norgga Boazosápmelaččaid Riikkasearvi lea vuosttaldan ja Sámedikkis lea hui stuora eanetlohku mannan vuostá.
Oassi Norgga minerálastrategiijas 
Norgga ráđđehus mearridii 2013:s minerálastrategiija mas daddjo ahte Norga galgá leat geasuheaddji riikka ruvkedoaibmainvestoriidda. Mearradeponiija lea áibbas guovddáš oassi dien strategiijas, ja buoremus gilvoovdamunni man Norga sáhttá addit ruvkefitnodagaide vai investerejit dáppe. Norgga ráđđehus ja ruvkefitnodagaid organisašuvnnat ovttasbarget feaskárastimiid (lobbydoaimma) bokte vai oččoše riikkaidgaskasaš dohkkeheami mearradeponiijaid ásahit. Dán rádjái eai leat dainna lihkostuvvan ja riikkaidgaskasaš luonddugáhttenlihttu IUCN lea hilgon mearradeponiija jurdaga guovtti jiena vuostá (Norga ja Durka, guokte dan viđa riikkas máilmmis mat eai leat heaitán mearradeponiijaid).

Earret Nussira de lea vel nubbi stuora ruvkedoaibma (Nordic Mining Førdefjordenis) vuordime loahpalaš doaibmalobi. Jus diet guokte ožžot dan, de lea geaidnu rabas ásahit máŋga eará mearradeponiija miehtá Norgga rittu lassin dan 6 ruvkii mat juo luitet ruvkebázahusaid lagamus vutnii.
Lobihis lohpi
Luonddugáhttenlihttu lea čujuhan dasa ahte dálá ruvkeplánaid dohkkeheapmi rihkku máŋga Norgga lága ja riikkaidgaskasaš soahpamušaid maid Norga lea vuolláičállán. Dat guoská sihke luoitimiidda merrii ja sisabahkkemiidda boazodoalloguovlluide.
Doarjjo min!
Luonddugáhttenlihttu áigu buot návccaid váldit atnui  bissehit dien ruvkeplána. Danne sáddet mii
dán diehtojuohkinčállosa máŋgga gillii vai olbmot maiddái olggobealde Norgga sáhttet fuomášit mii lea dáhpáhuvvame ja vai sáhttet veahkkin bargat bissehit plánejuvvo luonddubillisteami. 32 riikkaidgaskasaš birasorganisašuvnna čálle 2015:s vuollái čuorvvasčállosa mii vuosttalda ruvkebázahusaid luoitima Norgga vuonaide, «Time to protect the Norwegian fjords and our common sea».
Doarjaga ja gažaldagaid sáhttá sáddet midjiide: finnmark@naturvernforbundet.no 
